
Монгол улс: ТЭТГЭВЭРИЙН БОДЛОГЫН ШИНЭЧЛЭЛИЙН ХУВИЛБАРУУД 

 

Нийгмийн Хамгаалал Хөдөлмөрийн Яамны (НХХЯ) хүсэлтийн дагуу Дэлхийн Банкнаас саяхан 

Монгол улсын тэтгэврийн тогтолцоонд үнэлгээ хийж, хүн ам зүйн болон нийгэм эдийн засгийн 

түргэн хурдацтай өөрчлөлтийн өнөөгийн нөхцөлд  тэтгэврийн бодлогын шинэчлэл хийх хэрэгцээ 

шаардлагыг тооцсон тайланг боловсруулан гаргалаа.    

 

“Монгол улс: Тэтгэврийн бодлогын шинэчлэлийн хувилбарууд”  нэртэй энэхүү тайланд  бодлого 

боловсруулагчдын зүгээс холбогдох бодлогын шийдвэр гаргахад нь тус болох мэдээллээр хангах 

зорилгоор өнөөгийн тэтгэврийн тогтолцооны өртөг зардал болон олгогдож байгаа тэтгэврийг 

тогтолцооны өөр бусад хувилбаруудтай харьцуулсан тооцоо үнэлгээг хийсэн болно.  Тэтгэврийн 

шинэчлэл хийх хэрэгцээ шаардлагыг бий болгож байгаа дараах хэдэн хүчин зүйлүүд байна.   

 

i) Богино хугацаанд, 2015 болон 2020 оноос эхлэн өндөр насны тэтгэвэрт гарах эмэгтэй, эрэгтэй 

хүмүүсийн тэтгэвэр тооцох хувь огцом буурахаас сэргийлэхийн тулд шинэчлэл хийх хэрэгтэй 

байна.  

ii) Тэтгэврийн өнөөгийн бодлогыг хэвээр үргэлжлүүлбэл тэтгэвэр болон нийгмийн даатгалд  

зориулж байгаа төсвийн татаасын хэмжээ (одоогоор ДНБ-ий 2,5%-тай тэнцэж байгаа) урт 

хугацаанд ихээхэн нэмэгдэнэ. Ахмад настай хүн амын тооны өсөлт,  тэтгэврийн нас бага 

байгаа явдал, мөн олгох тэтгэврийн хэмжээтэй харьцуулахад төлж буй шимтгэлийн хэмжээ 

харьцангуй бага байгаа зэрэг нь татаасын хэмжээг ихээхэн нэмэгдүүлэх гол хүчин зүйлүүд 

болж байна.     

iii) Тэтгэврийн даатгалд хамрагдсан нийт хүмүүсийн тоо буурч, малчид болон албан бус секторт 

ажиллагсадын тэтгэврийн даатгалд хамрагдалт хязгаарлагдмал байгаагаас тэдний тэтгэвэр маш 

бага байна. Энэ нь ахмад настнуудын дунд орлогын тэгш бус байдал даамжирахад нөлөөлнө.  

 

Олон улсын туршлагаас харахад аливаа улс орон тэтгэврийн бодлогын шинэчлэл хийхийн 

тулд тогтолцооны дизайнтай холбоотой дараах хэдэн параметр үзүүлэлтүүдийг анхаарах 

шаардлагатай байдаг.  

 

 Өндөр насны тэтгэвэр тогтоох хувь хэмжээг ямар түвшинд байлгахыг зорьж байгаа; 

 Ийм хувь хэмжээний тэтгэвэр олгохын тулд даатгуулагч болон ажил олгогчоос төлөх 

шимтгэлийн хувь;  

 Дээрх хувь хэмжээний тэтгэвэр олгохын тулд засгийн газраас олгох татаасын хэмжээ; 

 Тэтгэврийн насаар дамжуулан тогтоох шимтгэл төлөх хугацаа болон тэтгэвэр авах 

хугацаа.    

 

Тайланд  өндөр насны орлогын баталгааг хангахын тулд гурван давхаргат тэтгэврийн 

тогтолцоо нэвтрүүлэхийг санал болгосон. Энэ тогтолцоо нь бүх ахмад настанг наад захын 

орлогын баталгаагаар хангаж, шимтгэлд суурилсан даатгалын тэтгэвэр авах боломжийг   хангахаас 

гадна ажил эрхлэх хугацаандаа тэтгэврийн зориулалтаар нэмэлт хуримтлал бий болгох 

боломжтой, сонирхолтой  иргэдэд ийм хуримтлал үүсгэх нэмэлт боломжийг бий болгоно.   

Хийсэн тооцоо, дүн шинжилгээнээс харахад Монгол улсын тухайд дараах бодлогын 

хувилбаруудыг бодолцож үзэх нь зүйтэй харагдаж байна.     

 

i) Дундаас доогуур орлоготой ахмад настнуудыг наад захын орлоготой байлгахын тулд 

зорилтот бүлэгт чиглэсэн, шимтгэлд суурилаагүй, төсвөөс санхүүжүүлэх нийгмийн 

тэтгэврийг бий болгох,  

ii) Тэтгэврийн доод хэмжээний баталгааг зорилтот бүлэгт чиглэсэн нийгмийн тэтгэврээр 

солихын зэрэгцээ тэтгэврийн даатгалын параметр үзүүлэлтүүдийг шинэчлэх,  

iii) Сайн дурын, хувийн болон ажил мэргэжлийн тэтгэврийн хуримтлалын тогтолцоог бий 

болгох, хянах хууль эрх зүйн зохицуулалтыг бий болгох,     

iv) Малчид болон албан бус секторт ажиллагсадын хувьд заавал даатгуулах эсвэл төрийн 

татаастай сайн дураар даатгуулах тэтгэврийн  тогтолцоонд хамрагдах сэдэл сонирхлыг 

төрүүлэх механизм бүрдүүлэх,  

v) Дээр дурдсан тэтгэврийн шинэчлэлийг хийхэд шаардагдах шилжилтийн үеийн арга 

хэмжээг санхүүжүүлэх, эсвэл зарим зардлыг урьдчилан санхүүжүүлэх төлөвлөгөө гаргах.  

 

Тайланд 1960 оноос хойш төрсөн  ажиллагсадыг хамруулах тэтгэврийн даатгалын 

тогтолцооны дөрвөн янзын хувилбарыг үнэлж үзлээ. Тэтгэврийн тогтолцооны өртөг зардал 

болон  тэтгэврийн хэмжээ нь тогтолцооны  дизайнаас хамаарахаас илүүтэйгээр тогтолцооны 

гол параметрүүд болох шимтгэлийн хувь, шимтгэл төлсөн жил тутамд ноогдох тэтгэвэр 

бодох хувь хэмжээ, тэтгэврийн нас зэргээс ихээхэн хамаарна гэсэн дүгнэлт гарч байна. Мөн 

нэрийн дансны шинэчилсэн хувилбар нь  цалинд жишсэн баталгаат тэтгэврийн хувилбараас хэд 

хэдэн давуу талтай байна гэж дүгнэлээ. Зарим бодлого боловсруулагчдын зүгээс санал болгож 

байгаа хувилбар буюу  Тэтгэврийн  Бүрэн Хуримтлалын Тогтолцоо (ТБХТ) нэвтрүүлэх 

хувилбарын тухайд боломжит өгөөжөөс илүүтэй санхүүгийн эрсдлүүд болон институцын 

хүндрэлтэй асуудлууд байна. Ийм төрлийн тогтолцоог дэмжих зохицуулалтын болон санхүүгийн 

дэд бүтэц, өрсөлдөх чадвар, бусад шаардлагатай дэмжлэгийн орчин нөхцөл дотоодын санхүүгийн 

зах зээл дээр хараахан бий болоогүй байгаа бөгөөд ойрын ирээдүйд ч бүрдэх боломжгүй байна. 

Дээрх төрлийн  хуримтлалын санг олон улсын зах зээл дээр байршуулж болох ч  гарч болох 

эрсдлүүдийг   Монгол улсын өнөөгийн хууль эрх зүй, зохицуулалт, удирдлага хяналтын 

тогтолцооны хүрээнд шийдвэрлэх боломжгүй юм.   

 

Малчид болон албан бус секторт ажиллагсадын хувьд тэтгэврийн орлого бий болгох хэд 

хэдэн хувилбаруудыг шинжилж үзсэний дотор одоо байгаа тэтгэврийн доод хэмжээний 

баталгаа болон нийгмийн халамжийн тэтгэврийг зорилтот бүлэгт чиглэсэн нийгмийн 

тэтгэврээр солих бодлогын хувилбарыг тооцож үзсэн.  Мөн (a) сайн дурын тэтгэврийн 

даатгалын нэмэлт тогтолцоог хөгжүүлэх зорилгоор тусгай зохицуулалт бүхий тэтгэврийн 

хуримтлалын хөтөлбөр бий болгох, (б) сайн дурын тэтгэврийн хуримтлалын хөтөлбөрт хамрагдах 

1960 оноос хойш төрсөн ажиллагсадын хувьд, татаасаар дэмжих шимтгэлийн тогтолцооны 

хувилбарыг судалж үзэх, (в) олон малтай малчид, томоохон хувиараа хөдөлмөр эрхлэгчид болон 

албан бус секторт ажиллагсадыг  тэтгэврийн даатгалд заавал хамруулах хувилбаруудыг санал 

болгосон. Эдгээр ойлголтуудыг хэрэгжүүлэх хөтөлбөр, дүрэм журам, хэрэгжих орчныг дэмжих  

институц нөхцлийг бий болгохын тулд нэмэлт тооцоо дүн шинжилгээ хийх шаардлагатай.         

Ашигт малтмалын  татварын орлогын  тодорхой хувийг  Тэтгэврийн Нөөц Санд тухайлан 

байршуулах нь уул уурхайн орлогыг зохистой ашиглах бодлогын нэг арга хэрэгсэл болж 

болох юм.  Түүнчлэн ийм сан нь сайтар төлөвлөсөн тэтгэврийн шинэчилсэн тогтолцоонд хүрэх 

шилжилтийн үйл явцыг богино болон дунд хугацаанд санхүүжүүлэх механизм болж болно.  

 


